
Lënda:  Rekomandim për marrjen e masave të   menjëherëshme për zgjerimin e 

marrëveshjes ose nënshkrimin e një protokolli shtesë, duke garantuar 

shërbimin e shtetasve kosovarë ndërmjet Ministrisë së Shëndetësisë së 

RSH dhe Ministrisë së Shëndetësisë së RK, për ofrimin falas të shërbimit 

të hemodializës për shtetasit kosovar, me qëndrim të përkohshëm apo të 

përhershëm në Shqipëri,në një kohë të caktuar në Shqipëri.  

 

 

Drejtuar:  Zj.Evis SALA 

  Ministre e Shëndetësisë dhe Mbrojtjes Sociale  

 

TIRANË 

E nderuara zj.Sala, 

 

Në fillim, dëshirojmë të shprehim urimin për detyrën tuaj të re e më tej mirënjohjen dhe 

falënderimet më të sinqerta për bashkëpunimin e frytshëm ndërmjet institucioneve tona, i 

cili dëshmon përkushtimin e përbashkët ndaj përmirësimit të shërbimeve dhe mirëqenies 

së qytetarëve. Ky partneritet është një shembull i bashkëveprimit profesional, respektit të 

ndërsjellë dhe vizionit të përbashkët për zhvillimin e qëndrueshëm në fushën e 

shëndetësisë.  

 

Pranë Institucionit të AP-së ka paraqitur një ankese zj.Vlerë Mehmeti1, gazetare 

kosovare. Konkretisht në ankesën e saj ajo parashtron se: 

 

“Jam Vlerë Mehmeti, gazetare nga radio televizioni i  Kosovës. Po ju drejtohem lidhur 

me një çështje që lidhet me trajtimin e qytetarëve të Kosovës në sistemin shëndetësor të 

Shqipërisë, konkretisht në raport me shërbimin e hemodializës. Sipas informacioneve 

zyrtare, shtetasit e Republikës së Shqipërisë marrin shërbimin e dializës falas në 

                                                 
1 Ankese dt.01.08.2025 

mailto:ap@avokatipopullit.gov.al

institucionet publike të Kosovës, por një e drejtë e tillë nuk u ofrohet pacientëve nga 

Kosova gjatë qëndrimit të tyre në Shqipëri. Në këtë kontekst, do të doja t’ju parashtroj 

disa pyetje për të mundësuar marrjen e një përgjigjeje nga ana e MSHMS-së: 

 

1. A është trajtuar ndonjëherë nga MSHMS çështja që lidhet me trajtimin e 

pabarabartë të pacientëve nga Kosova në Shqipëri, veçanërisht në raport me 

shërbimin e hemodializës? 

2. A ka pranuar institucioni juaj ankesa apo kërkesa nga qytetarë të Kosovës që kanë 

hasur në vështirësi për të përfituar këtë shërbim jetik gjatë qëndrimit në Shqipëri? 

3. A është ndërmarrë ndonjë veprim zyrtar për adresimin e kësaj çështjeje përmes 

bashkëpunimit me institucionin homolog në Kosovë? 

4. A e konsideron institucioni juaj këtë trajtim të diferencuar si një formë të shkeljes 

së të drejtave themelore të pacientëve, në veçanti të drejtës për trajtim të barabartë 

shëndetësor?.” (përfundon ankesa ) 

 

Këtë problematikë e trajtojmë bazuar në nenin 13 te ligjit nr. 8454, datë 04.02.1999 “ Për 

Avokatin e Popullit”, i ndryshuar, ku thuhet se: Avokati i Popullit fillon procedurën e 

shqyrtimit të çështjes kur vëren ose dyshon se ka ndodhur një shkelje e së drejtës, në bazë 

të ankesës apo të kërkesës së personit të interesuar ose të dëmtuar, si dhe me nismën e vet, 

për raste të veçanta të bëra publike. 

 

Lidhur me këtë problematikë ne kërkuam shpjegime pranë MSHMS dhe në dt.09.09.2025, 

përcillet pranë institucionit tonë përgjigja zyrtare ku ndër të tjera sqarohet se: “Ministria 

e Shëndetësisë dhe Mbrojtjes Sociale e Republikës së Shqipërisë dhe Ministria e 

Shëndetësisë e Republikës së Kosovës kanë në fuqi një marrëveshje bashkëpunimi në 

fushën e shëndetësisë për shërbimin e ndërsjelltë ndërkufitar, e cila synon forcimin e 

bashkëpunimit ndërmjet dy vendeve në zonat ndërkufitare, me qëllim përmirësimin e 

aksesit dhe cilësisë së shërbimeve për popullsinë përkatëse. Këto shërbime përzgjidhen dhe 

organizohen në mënyrë të përbashkët nga mjekët e dy vendeve të zonave kufitare, sipas 

planit të organizuar nga ministritë përgjegjëse për ofrimin e shërbimeve mjekësore të 

specializuara.Si rezultat i këtij bashkëpunimi, është mundësuar vazhdimësia e ofrimit të 

shërbimit të hemodializës për shtetasit shqiptarë në Republikën e Kosovës, si vijim i 

praktikës së konsoliduar ndër vite me institucionet shëndetësore të Kosovës. Aktualisht, 

rreth 29 pacientë nga zonat e Hasit, Kukësit dhe Tropojës marrin shërbimin e hemodializës 

në qendrat shëndetësore të qyteteve Gjakovë, Prizren dhe Pejë. Ky organizim është bërë 

për arsye praktike, pasi pacientët jetojnë në afërsi të kufirit dhe marrja e shërbimit në 

Kosovë është më e përshtatshme për ta. 

 

Në Republikën e Shqipërisë, për shtetasit e huaj ofrohet falas vetëm shërbimi i urgjencës 

mjekësore, në përputhje me legjislacionin në fuqi. Shërbimet e tjera shëndetësore ofrohen 

kundrejt pagesës. Për sa më sipër, theksojmë se Ministria e Shëndetësisë dhe Mbrojtjes 

Sociale mbetet e angazhuar që, në kuadër të bashkëpunimit me institucionet homologe të 

Republikës së Kosovës, të shqyrtojë mundësitë për zgjerimin e fushave të bashkëpunimit 

në të ardhmen, duke marrë në konsideratë edhe aspektet financiare dhe praktike që lidhen 

me ofrimin e shërbimeve shëndetësore reciproke”. (përfundon përgjigja e MSHMS) 

Ndërkohë  në një prononcim mediatik ministri i Shendetësisë2, në Kosovë ka 

deklaruar si më poshtë:  

“Kjo është një marrëveshje që ka filluar që nga viti 2018. Qytetarët nga pjesa veriore e 

Shqipërisë marrin shërbime të hemodializës në Spitalin e Gjakovës, por edhe në atë të 

Prizrenit. Ne e kemi kërkuar tri ose katër herë, përmes ambasadorëve të Republikës së 

Shqipërisë në Republikën e Kosovës, që ky shërbim të ofrohet edhe për qytetarët nga 

Kosova kur shkojnë në pushime. Akoma nuk kemi marrë përgjigje në këtë drejtim”.  

Ai deklaron ndër të tjera se për këtë çështje kishte pasur një bisedë telefonike me ministren 

shqiptare të Shëndetësisë dhe i ishte premtuar angazhim maksimal për realizimin e 

marrëveshjes, por pa një afat konkret. 

Kjo çështje ka qënë edhe objekt i disa investigimeve mediatike. Sipas gjetjeve të BIRN3, 

tregohet se deri në Qershor të këtij viti, 842 shtetas shqiptarë kanë marrë shërbimin e 

hemodializës falas në Gjakovë dhe Prizren. Vetëm në repartin e hemodializës në Prizren 

trajtohen aktualisht 16 pacientë nga Kukësi, të cilët kryejnë minimalisht 13 seanca në 

muaj, sipas protokollit mjekësor. Përtej këtij shërbimi, qindra qytetarë të qarkut Kukës 

marrin prej kohësh shërbime të tjera mjekësore në spitalet e Kosovës. 

Sipas të njëjtit shkrim drejtoresha e Spitalit të Prizrenit, Narqize Arënliu (Hoxha), 

deklaroi në Qershor, në një bisedë me BIRN, se shpenzimet për këto shërbime janë një 

barrë financiare për institucionin, por se kryeministri i Kosovës, Albin Kurti, e ka 

inkurajuar të vazhdojë t’u shërbejë edhe pacientëve nga Shqipëria. Situata, ndërkohë, 

është e ndryshme për shtetasit e Kosovës që udhëtojnë në Shqipëri. Në rastin më të mirë, 

ata duhet të paguajnë 120 euro për çdo seancë dialize, ndërsa në disa raste nuk u ofrohet 

shërbimi fare. Shërbimi i hemodializës në Shqipëri është pothuajse i privatizuar, përmes 

një koncesioni 10-vjeçar të dhënë nga qeveria “Rama”.(përfundon shkrimi) 

 

Në optikën  e institucionit të Avokatit të Popullit, për qëllime të hetimit 

administrativ të çështjes objekt shqyrtimi analizojmë si më poshtë: 

Në  parashtrimet e MSHMS-së, përmes përgjigjes së tyre zyrtare, kjo e fundit thekson se 

mbetet e angazhuar që, në kuadër të bashkëpunimit me institucionet homologe të 

Republikës së Kosovës, të shqyrtojë mundësitë për zgjerimin e fushave të bashkëpunimit 

në të ardhmen, duke marrë në konsideratë edhe aspektet financiare dhe praktike që lidhen 

me ofrimin e shërbimeve shëndetësore reciproke.  

 

Ne kërkuam edhe të na viheshin në dispozicion kopjet e marrëveshjeve, që ka aktualisht 

në fuqi mes dy vendeve dhe në informacionin e përcjellë nga MSHMS konstatojmë se në 

fuqi ka tre dokumenta “Marrëveshje” (2018, 2021, 2022) si dhe dy protokolle shtesë 

(2022, 2023) në disa fusha, por asnjëra prej tyre nuk përcakton specifikisht tipologjinë e 

pacientëve të zonave kufitare që marrin shërbimin e hemodializës falas në Republikën e 

Kosovës. 

 

                                                 
2 https://www.reporter.al/2025/08/08/sherbimi-i-hemodializes-kosova-kerkon-nga-shqiperia-reciprocitet/ 

 
3 https://vna.al/politika/sherbimi-i-hemodializes-kosova-kerkon-nga-shqiperia-reciprocitet-i12976 

https://www.reporter.al/2025/06/03/shendetesia-ne-dy-pamje-pacientet-e-qarkut-kukes-gjejne-shpetim-ne-spitalet-e-kosoves/
https://www.reporter.al/2025/08/08/sherbimi-i-hemodializes-kosova-kerkon-nga-shqiperia-reciprocitet/

Pavarësisht deklaratave të MSHMS, vërejmë se kjo problematikë vijon të mbetet e 

paadresuar për një kohë relativisht shumë të gjatë (marrëveshja daton që në vitin 2018), 

dhe se kjo problematikë kërkon vëmendje të shtuar  për t’u trajtuar dhe zgjidhur me 

prioritet, pasi referuar sa më sipër ka një mungesë mëse evidente reciprociteti për trajtimin 

e pacientëve shtetas kosovarë, që kanë nevoja për hemodializë, kur ata ndodhen në 

Shqipëri qoftë me pushime apo arsye të tjera qëndrimi.  

 

Theksojmë se detyrimet pozitive të shtetit konsistojnë në mbrojtjen e jetës të individit 

qofshin shtetas me qëndrim të përhershëm, por edhe qytetarë të Kosovës që qëndrojnë 

përkohësisht në Shqipëri me të cilët kemi lidhje kombëtare dhe historike, e për më tepër 

që nga viti 2018 është nënshkruar një marrëveshje bashkëpunimi, e cila përcakton qartë 

detyrimet e Republikës së Shqipërisë dhe Republikës së Kosovës.  

Në këtë kontekst këto detyrime janë  morale, ligjore por edhe politike. Në parim trajtimi i 

pacientëve përgjithësisht ka për qëllim kujdesin për jetën e pacientit, reduktimin e 

dhimbjeve dhe vuajtjeve, mbrojtjen nga paaftësitë dhe kthimin, mundësisht, të 

funksionimit normal të individit pacient. Duke qenë se qindra shtetas shqiptar e marrin 

shërbimin shëndetësor në Kosovë, është shumë e rëndësishme dhe detyruese madje sipas 

marrëveshjes së vitit 2018, që të gjithë qytetarët kosovarë me qëndrim të përkohshëm apo 

të përhershëm në Shqipëri të kenë akses në shërbimin shëndetësor në tërësi, duke përfshirë 

promocionin shëndetësor dhe kryerjen e hemodializës falas në shërbimin shëndetësor 

shtetëror ose privat referuar marrëveshjeve që Fondi i Detyrueshëm  i Kujdesit 

Shëndetësor ka me sistemin publik dhe privat në Shqipëri. 

 

Shërbimi i hemodializës është një shërbim jetik për ata pacientë që vuajnë nga 

mosfunksionimi i veshkave dhe kanë nevojë që këtë shërbim ta marrin 3 herë në javë, 150 

seanca në vit. Vitet e fundit, numri i këtyre të sëmurëve është shtuar ndjeshëm në Shqipëri.  

Shërbimi i paketës së dializës4 është ofruar nga 1 spital publik, 8 institucione shëndetësore 

jopublike dhe 1 PPP (Shoqëria Tregtare DiaVita Sh.p.k.). Numri total i pacientëve që janë 

trajtuar me dializë në institucionet shëndetësore publike dhe jopublike në muajin Dhjetor 

2024 është 1,506 pacientë, nga të cilët 884 pacientë në spitalet jopublike, ose 58.7%, 114 

pacientë në spitalet publike, ose 7.6% dhe 508 pacientë, ose 33.7% në 5 qendrat e dializës 

të Shoqërisë Tregtare “Dia Vita Sh.p.k.” (PPP). Në vitin 2024 nga institucionet 

shëndetësore publike dhe private të kontraktuara nga Fondi për ofrimin e shërbimit të 

hemodializës u kryen 205,633 seanca hemodialize në total, nga të cilat 9,544 seanca nga 

institucionet shëndetësore publike, 126,261 seanca nga institucionet shëndetësore 

jopublike, si dhe 69,828 seanca dialize nga kontrata me PPP (konçesionari “DiaVita 

Sh.p.k.”). 

Rexhep Hapçiu5, shef i repartit të Hemodializësnë në Spitalin e Prizrenit, ka bërë të ditur 

në një prononcim mediatik, se në këtë spital gjatë një viti realizohen mbi 2 mijë seanca 

dialize për pacientët nga Shqipëria.“Përafërsisht diku vjetore, me numrin e pacientëve të 

tanishëm, i bije diku rreth 2.200-2.300 seanca vjetore për pacientët, e Republikës së 

Shqipërisë”, ka thënë Hapçiu. Përderisa pacientët nga Shqipëria trajtohen rregullisht në 

Kosovë, Hapçiu ka thënë se pacientëve nga Kosova ky shërbim në Shqipëri do t’u 

nevojitej vetëm për periudha të shkurtra dhe kryesisht gjatë verës. “Në bazë të disponimit 

të pacientëve, nëse do të kishin shkuar pacientët, ndoshta do të kishin shkuar për 3-4 ditë, 

                                                 
4 https://fsdksh.gov.al/ Raporti vjetor 2024. 
5 https://www.reporter.al/2025/08/08/sherbimi-i-hemodializes-kosova-kerkon-nga-shqiperia-reciprocitet/ 

 

https://fsdksh.gov.al/
https://www.reporter.al/2025/08/08/sherbimi-i-hemodializes-kosova-kerkon-nga-shqiperia-reciprocitet/

5-6 ditë. I kishin bërë 2-3 seanca, sa një pushim të vogël për ta kaluar atje. Nuk besoj që 

kohë të gjatë ishin dializu atje”, përfundon deklaratën z Hapçiu. 

 

 Kjo është një shifër e konsiderueshme seancash dhe që kërkon një vëmendje të shtuar nga 

ana e autoriteteve shëndetësore shqiptare, për aksesin dhe ofrimin e këtij shërbimi falas 

për shtetasit Kosovar, sikundër ky shërbim ofrohet falas për shtetasit shqiptar, në Kosovë.  

 

Sikundër përcaktohet në marrëveshjet e lidhura, që palët do të nxisin bashkëpunimin në 

fushën e shëndetësisë dhe shkencave mjekësore duke u frymëzuar nga parimet e barazisë 

dhe përfitimit të ndërsjelltë, me fokus ofrimin e shërbimit shëndetësor nga mjekët e 

Republikës së Kosovës për zonat kufitare të Republikës së Shqipërisë, le t’i japim 

mundësinë shtetasve kosovarë, që gjatë qëndrimit në Shqipëri në periudha kalimtare, t’u 

mundësohet ofrimi i një pjese të seancave të dializës falas në spitalet publike dhe jo 

publike, duke u trajtuar edhe si urgjencë mjeksore, pasi ky shërbim është jetik për këtë 

kategori pacientësh.  

 

Vlen të theksohet se nga pikëpamja strategjike, Shqipëria dhe Kosova e shikojnë të 

ardhmen e tyre të përbashkët si anëtare të Bashkimit Europian dhe për të cilin po flitet 

gjithmonë e më shpesh. Duke filluar nga viti 2014, Shqipëria dhe Kosova organizojnë 

mbledhje të përbashkëta të të dy qeverive, një nismë që u propozua nga Tirana zyrtare. 

Republika e Kosovës ka marrëdhënie dinamike dhe të ndërsjella me Republikën e 

Shqipërisë në të gjitha aspektet dhe fushat duke i rigjeneruar në vazhdimësi këto 

marrëdhënie përmes bashkëpunimeve politike, diplomatike dhe ekonomike. 

Bashkëpunimi dypalësh udhëhiqet nga interesi kombëtar për të thelluar ndërveprimin 

politik, ekonomik, social dhe kulturor dhe për të avancuar procesin e integrimit në 

Bashkimin Evropian, si projekt themelor përbashkues i hapësirës shqiptare në shërbim të 

paqes, stabilitetit dhe begatisë së saj. Bashkëpunimi mes të dy vendeve në fushat 

diplomatike dhe ekonomike,  në vazhdimësi gjeneron progres dhe sjell të mira reciproke, 

por kjo duhet shoqëruar edhe me  marrëveshjet në vazhdimësi dhe me reciprocitet në 

fushën e shërbimeve shëndetësore, konkretisht për ofrimin e shërbimeve shëndetësore të 

ndryshme që këto raportet të jenë më të suksesshme duke garantuar përfitime reciproke 

për të dy vendet tona. 

 

Shqipëria ashtu si dhe vendet anëtare të BE-së janë të angazhuar për të arritur Objektivat 

e Zhvillimit të qëndrueshëm, ku objektivi 3 është i lidhur drejtpërdrejt me shëndetin: 

"Sigurimi i jetës së shëndetshme dhe nxitja e mirëqenies për të gjithë njerëzit e çdo moshe" 

Ndërkohë, në vitin 2017, udhëheqësit e Bashkimit Evropian shpallën Shtyllën Evropiane 

të të Drejtave Sociale. Parimi 16 i saj thekson se "gjithkush ka të drejtën e aksesit në kohë 

të kujdesit shëndetësor të përballueshëm, parandalues dhe kurues, me cilësi të mirë". 

 

Edhe pas problematikave të bëra publike gjatë vitit të kaluar, në lidhje me pamundësinë e 

shtetasve për marrjen e shërbimit të hemodializës në Shqipëri, është e rëndësishme që të 

shtohet vëmendja për të fituar besimin e publikut te institucionet e shërbimit mjeksor në 

përgjithësi dhe në atë të sëmundjeve të veshkave në veçanti. Përmirësimi i cilësisë së 

shërbimeve, rritja e transparencës dhe rritja e aksesueshmërisë së tij edhe nga pacientët 

kosovarë sipas marrëveshjeve tashmë të nënshkruara ndërmjet të dy shteteve, janë hapa 

kyç për forcimin e besimit të publikut në sistemin shëndetësor. Besimi i publikut ndaj 

sistemit shëndetësor është një element thelbësor për funksionimin efektiv të kujdesit 

shëndetësor publik. Ky besim ndikon drejtpërdrejt në gatishmërinë e qytetarëve për të 

kërkuar shërbime mjekësore. Kur qytetarët perceptojnë sistemin si të drejtë, transparent 

dhe me staf të përgatitur profesionalisht, ata tregojnë më shumë bashkëpunim dhe 

angazhim në ruajtjen e shëndetit të tyre.  Në të kundërt, mungesa e burimeve, korrupsioni, 

vonesat në shërbime apo mungesa e komunikimit efektiv mes profesionistëve dhe 

pacientëve, e dobësojnë këtë besim dhe rrisin pasigurinë tek pacientët.  

 

Në këtë kontekst, bashkëpunimi në fushën e shëndetësisë midis Kosovës dhe Shqipërisë 

përfaqëson një hap të rëndësishëm drejt forcimit të lidhjeve institucionale, shkëmbimit të 

përvojave profesionale dhe përmirësimit të cilësisë së shërbimeve shëndetësore për 

qytetarët e të dy vendeve. Ky bashkëpunim ndihmon në unifikimin e standardeve 

mjekësore, përdorimin e përbashkët të burimeve dhe ekspertizës, si dhe në krijimin e një 

sistemi më efikas e solidar përballë sfidave shëndetësore rajonale. Duke e thelluar këtë 

partneritet, Kosova dhe Shqipëria jo vetëm që forcojnë marrëdhëniet dypalëshe, por japin 

një shembull të bashkimit praktik në dobi të mirëqenies publike dhe zhvillimit të 

qëndrueshëm. 

 

Nisur nga sa më sipër institucioni i Avokatit të Popullit vlerëson se, duhet të intensifikohen 

përpjekjet për implementimin efektiv nga shteti shqiptar i detyrimeve të parashikuara në 

marrëveshjen e nënshkruar nga Kosova dhe Shqipëria në vitin 2018, duke ofruar 

shërbimin e hemodializës për shtetasit Kosovar, në përputhje me detyrimet e përcaktuara 

shprehimisht në këtë marrëveshje. Gjithashtu vlerësojmë se do të ishte e lavdërueshme 

dhe në funksion të forcimit të bashkëpunimit në sektorin e shërbimeve shëndetësore, që 

në përputhje me mundësitë financiare të shtohen fushat e bashkëpunimit në këtë 

marrëveshje, duke e kthyer bashkëpunimin në një model suksesi rajonal. 

 

Për sa më sipër, Avokati i Popullit në vijim të kryerjes së misionit ligjor në rolin e nxitësit 

të standardeve më të larta të të drejtave dhe lirive të njeriut në vend, bazuar në nenin 63/3 

të Kushtetutës ku parashikohet se: “Avokati i Popullit ka të drejtë të bëjë rekomandime 

dhe të propozojë masa kur vëren shkelje të të drejtave dhe lirive të njeriut nga 

administrata publike”; si dhe nenin 21/b të ligjit nr. 8454 datë 04.02.1999 “Për Avokatin 

e Popullit”, i ndryshuar, ku parashikohet se: “Avokati i Popullit paraqet rekomandime për 

vënien në vend të së drejtës së shkelur tek organi administrativ, që, sipas tij ka shkaktuar 

shkelje të të drejtave dhe lirive”, dhe në përfundim të hetimit administrativ: 

 

 

R E K O M A N D O N  

 

Ministria e Shëndetësisë dhe Mbrojtjes Sociale të marrë masa konkrete dhe  të 

menjëhershme lidhur me: 

 

 Marrjen e masave të menjëherëshme për zgjerimin e marrëveshjes ose 

nënshkrimin e një protokolli shtesë, duke garantuar shërbimin e shtetasve 

kosovarë ndërmjet Ministrisë së Shëndetësisë së RSH dhe Ministrisë së 

Shëndetësisë së RK, për ofrimin falas të shërbimit të hemodializës për 

shtetasit kosovar, me qëndrim të përkohshëm apo të përhershëm në Shqipëri 

në një kohë të caktuar.  

 Marrjen e masave të menjëhershme që në kuadër të bashkëpunimit me 

institucionet homologe të Republikës së Kosovës, të shqyrtojë mundësitë për 

zgjerimin e fushave të bashkëpunimit në sferën e shërbimeve shëndetësore, 

duke marrë në konsideratë edhe aspektet financiare dhe praktike që lidhen 

me ofrimin e shërbimeve shëndetësore reciproke në tërësi, e veçanërisht atë 

të pacientëve që marrin shërbimin e hemodializës. 

 

Për qëndrimin që do të mbani ndaj këtij rekomandimi dhe masat që do të merren për 

zbatimin e tij, lutem të na vini në dijeni brenda afatit 30 ditor nga marrja dijeni. 

 

Duke besuar në mirëkuptimin dhe bashkëpunimin tuaj, 

 

 

 

            ERINDA BALLANCA 

 

        AVOKATE E POPULLIT 


